
Hafnarfirði 26. janúar 2021. 

 

 

Fræðsluráð Hafnarfjarðar. 

 

 

MINNISBLAÐ 

Mál nr. 2005483 - Ungmennaráð, tillögur 2020 - 6. Ekkert skólasund í unglingadeild 

Eftirfarandi er erindi frá ungmennaráði Hafnarfjarðar: 

 

6. liður úr fundargerð bæjarstjórnar 27. maí sl. 

Ekkert skólasund í unglingadeild 

Ungmennaráð leggur til að skólasund verði afnumið fyrir nemendur í unglingadeild grunnskóla. 

 

Samþykkt samhljóða að vísa málinu til fræðsluráðs. 

Fræðsluráð felur sviðsstjóra mennta- og lýðheilsusviðs að vinna að tillögum í samstarfi við ungmennaráð 

Hafnarfjarðar. 

 

Umsögn 

Ósk ungmennaráðs er að nemendur geti sleppt því að sækja skólasund í unglingadeild (8.-10. bekk). Sú tillaga er 

einstök varðandi kennslu námsgreina í grunnskóla. Hún byggir á þeirri meginforsendu að hægt sé að ljúka 

námsgrein innan skólaársins eða fyrir lok grunnskóla ÁN þess að taka eitthvað annað nám í staðinn. Það byggir á 

þeirri hugmynd að hægt sé að ljúka sundkennslu með því að taka ákveðið próf (grunnpróf, sbr. það að ná 

einkunninni 5 og þá sé hægt að ljúka námi í umræddri námsgrein og hætta í námi) og eftir það ljúki námi í 

viðkomandi námsgrein, hvort sem er innan árgangs eða jafnvel til loka grunnskólans.  

 

Tillagan snýr að því ef nemandi hefur lokið sundprófi, hvort sem það er í 8., 9. eða 10. bk., þurfi ekki að stunda 

frekara nám í sundi eftir að hafa lokið svonefndu sundprófi og þurfa ekki að vera í sund allt skólaárið ef þeir geta 

tekið sundpróf fyrr en um lok skólaárins. 

 

1. Sjónarmið ríkisvaldsins 

Þessi tillaga ungmennaráðs brýtur í bága við meginsjónarmið grunnskólanáms, þ.e. að nemendur fái ákveðnar 

kennslustundir á viku, sem er mismunandi eftir aldri nemenda (30 í 1.-4. bk., 35 í 5.-7. bk. eða 37 vikustundir í 8.-

10. bk. sem hver er 40 mín. að lengd). Í lögum um grunnskóla eru þó gefnir möguleikar á undanþágum frá kennslu 

í einstaka námsgreinum og þær reglur eru útfærðar í aðalnámskrá grunnskóla, almennum hluta (2011), kafla 16. 

Þær eru í meginatriðum þessar, óháð námsgreinum: 

• Eigi nemandi erfitt með nám er heimilt að viðhafa skerta stundatöflu til að einbeita sér að námi í sumum 

greinum frekar en öðrum. Umrædd skerðing á námi nemenda er gerð í samráði við foreldra og 

forgangsraðað hvaða áherslur skuli vera í náminu.  

• Ákveðnum nemendum, t.d. tvítyngdum nemendum, er heimilt að óska undanþágu með beiðni 

forráðamanna frá námi í einstaka kennslugreinum til að geta einbeitt sér betur að íslenskunámi og eigin 

móðurmáli. Þetta hefur í framkvæmd snúið sérstaklega að námi í dönsku, þ.e. óskað er undanþágu frá 

dönskukennslu án þess að önnur kennsla sé í boði í staðinn (t.d. móðurmálskennsla sem óljóst er með 

opinberar skyldur að kenna nemendum með annað móðurmál en íslensku í íslenskum grunnskólum). 

• Nemandi geti lokið námi í námsgrein í grunnskóla en þarf í staðinn að taka nám í framhaldsskóla í staðinn. 

Þetta er framkvæmt í grunnskólum Hafnarfjarðar með sérstöku samstarfi við Flensborg að bjóða upp á 

framhaldsskólaáfanga í ensku og stærðfræði fyrir nemendur í 10. bekkjum grunnskóla Hafnarfjarðar sem 

hafa náð að ljúka námi í umræddum námsgreinum áður en þeir hafa lokið námi í grunnskóla. 

 

Þá eru í aðalnámskránni sérstakar undanþágureglur um skólaíþróttir, þ.e. um kennslu íþrótta og sunds í 

grunnskóla. Undanþáguákvæði lúta m.a. að því að nemandi sem stundar þjálfun hjá sundfélagi og skilar 

framúrskrandi árangri geti verið undanþeginn sundkennslu í grunnskóla sökum þeirrar þjálfunar (kafli 16.8). Þá 

getur nemandi einnig valið það að sækja sundkennslu grunnskóla þrátt fyrir að vera í þjálfun hjá sundfélagi og 

nýtt það sem valgrein í sundskóla. Valgreinar utan grunnskóla, t.d. íþróttaþjálfun, tónlistarnám, félagsstörf geta 

verið allt að 4 vikustundir af þeim 37 sem nemandi á að sækja vikulega.1 

 

Þá hefur mennta- og menningarmálaráðuneytið (MMR) gefið út sérstaka auglýsingu um sundkennslu í 

grunnskólum og hæfni sundkennara til kennslunnar. Í auglýsingunni er sérstaklega um það rætt að nemendur fái 

að jafnaði eina kennslustund (40 mín.) á viku í sundi, þ.e. það má þjappa saman kennslu í skemmri tíma en einu 

sinni á viku í 36 vikur skólaársins eða t.d. tvisvar sinnum í viku í 18 kennsluvikur. Auglýsingin gerir þannig ekki ráð 

fyrir að hægt sé að kenna sund sem nemur minna en eina vikustund (40 mín.) yfir allt skólaárið. 

 

Út frá ofangreindu má segja að sú tillaga að nemendur megi ljúka námi í sundkennslu í grunnskóla áður en námi 

í grunnskóla er lokið og taka ekkert ná í staðinn er þannig ekki heimiluð í aðalnámskrá grunnskóla eða öðrum 

yfirlýsingum MMR. 

 

Þetta eru sjónarmið nýrrar aðalnámskrár grunnskóla sem tekur mið af nýjustu lögum um grunnskóla. Fyrir síðustu 

lög um grunnskóla giltu aðrar reglur um sundkennslu. Ein slík er reglugerð nr. 386 frá 1988 sem kynnti sérstaklega 

viðmið um sundkennslu og um leið inntak sundkennslu og lok sundkennslu í 9. bekk (núverandi 10. bekk). 

Umrædd reglugerð hefur líklega haft mikil áhrif á sundkennslu, jafnvel eftir að ný lög um grunnskóla komu árið 

2008 en þar var ekki kveðið á um sérstakt sundpróf innan námssviðsins skólaíþróttir. Árið 2016 var einnig gefin 

út reglugerð nr. 1278 (1. gr., liður 10) um brottfall ýmissa reglugerða á sviði mennta- og menningarmála þar sem 

umrædd reglugerð frá 1986 er felld úr gildi. 

 

Niðurstaða: Núverandi lög um grunnskóla frá 2008 og reglugerðir henni tengdar, aðalnámskrá þar innifalin, gerir 

ekki ráð fyrir að hægt sé að ljúka námi í sundi og ekkert taki við í staðinn, þ.e. nám í sundi sé lokið fyrir lok 

grunnskóla án þess að frekara (sund)nám taki þá við. Undanþágur eru mögulegar með ákveðnum skilyrðum, þ.e. 

 
1 „Við það skal miðað að það nemi ekki meira en sem svarar 160 mín. vikulega á hverju skólaári á unglingastigi og er þá heimilt að meta 

slíkt til valgreina hjá viðkomandi nemendum.“ (Aðalnámskrá grunnskóla, 2011, kafli 8.3.) 

https://www.stjornarradid.is/media/menntamalaraduneyti-media/media/frettir/19.06.2014-Ahugavert-efni-a-vef-Sundkennsla-i-grunnskolum.pdf
https://www.reglugerd.is/reglugerdir/allar/nr/395-1986
https://www.reglugerd.is/reglugerdir/eftir-raduneytum/menntamalaraduneyti/nr/20410

þátttöku í sundþjálfun utan grunnskóla hjá sundfélagi, er hægt að slepppa sundi eða nýta sér sundþjálfun til að 

minna val í grunnskóla. 

 

2. Sjónarmið sveitarfélagsins 

Þá koma til sögunnar ýmis tilbrigði við framkvæmd sundkennslu í grunnskólum, sem eiga að einhverju leyti við 

og kannski mismikið eftir grunnskólum, sem byggja á hefðum. Þannig hefur reynsla skólanna og sundkennara í 

Hafnarfirði verið að um margt er erfiðara að fá góða skólasókn í sundkennslu miðað við aðrar námsgreinar 

grunnskólans. Þar koma til sérstakar leyfisóskir frá foreldrum um leyfi frá einstaka kennslustundum í sundi, þá 

sérstaklega stúlkna. Þessi leyfi hafa stundum alltaf efnislegar skýringar (tíðir stúlkna) og stundum ekki (t.d. forðun 

frá sundkennslu sérstaklega af persónulegum ástæðum eins og óöryggi á unglingsárum sem eru líka rök 

ungmennaráðs fyrir að geta sleppt sundkennslu). Skólar hafa reynt að svara þessum, á tíðum miklu, leyfisóskum 

um að setja reglur um ákveðna mætingarskyldu til að hafa lokið sundnámi á viðkomandi skólaári. Þannig hafa 

nemendum t.d. verið sagt að þeir verði að mæta í um 25 kennslustundir af þeim 36 sem skólaárið gerir ráð fyrir. 

Þá er ekki ólíklegt að nemendur hafi getað tekið eftir sérstakt sundpróf eftir um 25 vikur skólaársins og lokið 

þannig sundkennslu þess árs á meðan aðrir hafa þurft allt skólaárið til þess. Það gæti líka skýrt þessa ósk 

ungmennaráðs að ljúka sundkennslu fyrr, með því að taka væntanlega sundpróf, og þeir sem nái því þurfi ekki að 

mæta frekar í sundtíma. 

 

Þessi hefð um að þurfa ekki að mæta í alla sundtíma, af hvaða ástæðu sem er, hefur verið tekin til sérstakrar 

skoðunar í grunnskólum Hafnarfjarðar. Þannig eru í gildi fyrir skólaárið 2020-2021 sérstakar skólasóknarreglur 

fyrir nemendur grunnskólanna til að taka skilvirkt á leyfum, veikindum og öðrum fjarvistum frá grunnskóla. Þar 

hefur sérstaklega verið tekið á því að sundkennsla hefur ekki styttra skólaár en aðrar námsgreinar (sbr. 

mætingarskyldu í um 25 sundtíma í stað 36 á skólaári). Þannig hafi nemendur sömu mætingarskyldur í allar 

námsgreinar og allar fjarvistir, hvert sem tilefni þeirra er, fá sérstaka skráningu án tilefnis þeirra, þ.e. „leyfi“ er 

„leyfi“ hver sem ástæða þess er. Þessar reglur þóttu nauðsynlegar þar sem minnkandi virðing er fyrir tímasókn 

blasti við skólunum og þeim fjölgar sem sækja skóla verr að því er starfsfólk skólanna segir, þ.e. nemendum fjölgar 

sem falla undir skilgreiningar um „skólaforðun“. Með reglunum var verið að búa til samræmd og samhæfð 

vinnubrögð við óþarfa fjarvistum frá grunnskóla, því sumar fjarvistir eru löglegar og ættu að vera, t.d. veikindi. 

Markmið þessara reglna er að vinna að sem betri skólasókn nemenda. Að einhverju leyti getur tillaga 

ungmennaráðs stafað  af því að einhverjir nemendur upplifðu ný skilaboð varðandi mætingar í sundkennslu á 

þessu skólaári miðað við fyrri skólaár, þ.e. kröfur um aukna tímasókn. 

 

Niðurstaða: Að einhverju leyti geta nýjar skólasóknarreglur fyrir grunnskóla Hafnarfjarðar verið ruglandi fyrir 

nemendur svo þeir hafa talið að það hafi verið að auka sundkennslu þeirra með reglunum þó að þær hafi 

eingöngu verið að tryggja að nemendur fengju þá sundtíma sem þeir áttu að fá samkvæmt lögum. 

 

3. Lokaniðurstaða. 

Hvaða afleiðingar má draga af þessu öllu? Hér er stutt samantekt á því sem áður hefur komið fram: 

• Sundkennsla er eins og hver önnur námsgrein í grunnskóla, þ.e. ekki er hægt að ljúka henni á styttri tíma 

en öðrum námsgreinum í grunnskóla og skal því kennd í samræmi við tímaúthlutun. 

• Sundkennsla lýtur ákveðnum undanþágureglum en þær gilda ekki til þannig að hægt sé að sleppa úr 

sundkennslu nema annað komi til í staðinn. 

• Reglur um sundkennslu hafa kannski verið svolítið óskýrar í gegnum tíðina og óljóst hvaða reglur hafa 

gilt, sbr. að aðalnámskrá kom út árið 2013 með viðmiðum um sundkennsla en reglugerðin frá 1986 var 

ekki afnumin fyrr en árið 2016. 

• Hafnfirskrar reglur um skólasókn á skólaárinu 2020-2021  geta nemendur í unglingadeildum hafa túlkað 

sem svo að þær væru auknar kröfur um sundkennslu og mætingar í sundtíma, sem þær eru ekki út frá 

lögum um grunnskólanám og reglugerðum þeim tengdum. 

 

Út frá ofangreindu telur skrifstofa mennta- og lýðheilsusviðs sig ekki hafa heimild til þess að taka undir ósk 

ungmennaráðs um minnkun á sundkennslu í elstu bekkjum grunnskólans. Það sé ákvörðun ríkisvaldsins með 

kennslumagn í grunnskólum, sem sveitarfélögin fylgja eftir, og þeim skuli fylgt því í þeim búi ákvæði jöfnuðar sem 

nái til íslenskra barna um rétt þeirra til náms og kennslu, líka í sundi. 

 

Að þessu sögðu er eftirfarandi bætt hér við til frekari umhugsunar: 

• Það má benda á það að áhersla ungmennaráðs til styttingar sundkennslu byggir líklega á öðrum 

viðmiðum um nám í grunnskóla en aðrar námsgreinar, þ.e. að í sundi megi ljúka námi ef ákveðnu viðmiði 

sé ná, t.d. skilgreiningu sundprófsins frá árinu 1986, á meðan kennsla í öðrum námsgreinum skuli það 

ekki. Því alltaf sé hægt að læra meira og þess vegna sé stundað nám allt skólaárið óháð getu og hæfni, 

því alltaf sé möguleiki að bæta sig, án þess að hægt sé að ljúka námi fyrr á skólaári vegna niðurstaðna úr 

einu prófi.2 

• Það má benda á það að sundnám-/kennsla hefur ekki það að meginmarkmiði að ná ákveðnum viðmiðum 

í sundi. Frekar ber að líta á námsgreinina sund sem hluta af almennri hreyfingu og markmiðum sem ýtir 

undir heilbrigði og vellíðan nemenda. Því er það visst áhyggjuefni að það viðhorf sé til sunds að því megi 

fórna ef ákveðinni hæfni sé náð frekar en að líta á hana sem almenna hreyfingu eða sem lífsviðhorf sem 

eigi að ýta undir frekar en að draga úr. Þess vegna þurfi að vinna að því að ungmenni nýti læri að synda 

og kunni að nýta sund sér til skemmtunar og vellíðanar auk hreyfingargildisins sem af henni hlýst. Það sé 

mikilvægt og að stuðla að auknu öryggi á unglingsárum með eigin líkama, sem að vissu leyti verður 

augljósari og berskjaldaðri í sundi sem geti leitt til meira óöryggis en annars staðar, sem þurfi að vinna 

gegn með fræðslu og mikilvægi þess að mæta aðstæðum með þrautsegju frekar en flótta á grundvelli 

kvíðaviðbragða. 

 

 

 

Virðingarfyllst, 

 

 

 

Vigfús Hallgrímsson, þróunarfulltrúi grunnskóla. 

 
2 Hafa skal í huga hér að ekki má rugla þessu við reglur um að ljúka megi grunnskóla á styttri tíma en 10 skólaárum hafi nemandi til þess 

hæfni að bera að stunda nám í framhaldsskóla fyrr sé það heimilt, t.d. eftir lok 9. bekkjar. 


